
Johan dahl

Brúk­
arin hevur 
goldið SEV

Súni selfoss

Tann 
tvørligi 
opinleikin

Undir yvirskriftini »Kreativ bók­
føring« lýstu vit her í blaðnum 
ætlanina hjá landsstýrinum um at 
fíggja nýggja havrannsóknarskipið 
uttan fyri fíggjarlógina.

Sambært uppskotinum, sum Jac­
ob Vestergaard hevur lagt fyri ting­
ið, og sum tingið fer at viðgera í dag, 
so skal onkur privatur byggja og 
fíggja nýggja havrannsóknarskipið, 
sum landið bindur seg til at leiga í 
minst 20 ár.

Landsstýrismaðurin sigur, at tað 
er ikki politiskur meirilut fyri at 
játta neyðugu pengar til at byggja 
havrannsóknarskipið, og tí er hetta 
einasti møguleikin, at landið nýtir  
minst somu upphædd, sum verður 

býtt yvir 20 ár sum leiga, og soleiðis 
ikki síggjast aftur í fíggjarkørmu­
num.

Men so væl spælir klaverið 
kortini ikki – sambært roknskap­
arkønu.

Við Sosialinum fríggjadagin 
segði Jørmann Petersen, statsau­
toriseraður grannskoðari, 

– Innihaldið í avtaluni skal síggj­
ast fram um formligu viðurskift­
ini. Tað eru sostatt teir fíggjarligu 
veruleikarnir, heldur enn formligu 
eigaraviðurskiftini, sum eru av ger­
andi fyri, um ein leasingavtala skal 
viðgerast sum eitt lánifíggjað keyp 
av eini ogn, ella sum ein leiguavtala, 
segði Jørmann Petersen.

Tað hava fyrr verið gjørdar 
royndir upp á at leggja útreiðslur 
uttan fyri fíggjarlógina og fíggjar­
karmarnar – so talið á pappírinum 
sær penari út. Eitt dømi um tað var 
ætlanin at byggja Hovstunnilin í 
einum partafelag, og annað dømið 
er um Skúladepilin í Marknagili, 
har landsstýrið skuldi veita sjálvs­
ognarstovninum stuðul í 20 ár til at 
rinda lán. 

Tað gekk ikki, tí tað var mett 
sum ein roynd at sníkja útreiðslur 
av fíggjarlógini, ávaraði Fíggjarmál­
aráðið.

Men í málinum um nýggja hav­
rannsóknarskipið hevur Fíggjarmál­
aráðið varnar viðmerkingar – í mun 

til tær hvøssu viðmerkingar, sum 
Fíggjarmálaráðið hevði til ætlaðu 
kreativu fíggingina av Marknagils­

deplinum. Tá nýtti ráðið vendingar 
sum, at »Fíggjarmálaráðið vil tí 
harðliga átala, at lógaruppskot 
verða tilevnað, sum ganga ímóti 
meginregluni um, at úreiðslur av 
løguarebiðum, sum landið fíggjar 
antin beinleiðis ella sum stuðul, 
skulu takast við í fíggjarlóg sam­
svarandi byggigongdini«.

Í morgin kemur málið fyri á tingi, 
og tá fáa vit at síggja, um løgtingið 
vil hava kreativa bókføring ella 
gjøgnumskygdan roknskap.

kreativ fígging av skipi

Jákup Mørk

Semingsmenninir eru 
boðsendir í sáttmála­
samráðingunum millum 
sjúkrarøktarfrøðingarnir 
og Fíggjarmálaráðið. Enn 
verður tó ikki tosað um 
verkfall

Síðani september mán­
að í fjør hava Felagið før­
oyskir sjúkrarøktarfrøð­
ingar og Fíggjarmálaráðið 
verið í samráðingum, men 
hóast einir átta fundir eru 
hildnir millum partarnar, so 
ikki komið á mál enn.

Eftir øllum at døma standa 
partarnir hampuliga langt frá 
hvørjum øðrum, tí í gjár vórðu 
boð send eftir semingsmonn­
unum, sum nú skulu hjálpa 
til í royndunum at finna eina 
semju.

Terji Sigurðsson er sem­
ingsmaður, men her og nú vil 
hann ikki tað heilt stóra um 
trætuna ella útlitini fyri at 
loysa hesa.

– Vit vórðu boðsendir 
mánadagin, og vit hava havt 
ein fund saman við pørtunum. 
Her eru vit fyrst og fremst 
kunnaðir um tilgongdina, 
sum hevur verið, á teimum 
fundum, sum partarnir hava 
verið á. 

Týsdagin skuldu sáttmála­

partarnir ætlandi útflýggjað 
semingsstovninum alt tilfar 
og fundarfrásagnir, sum hava 
við samráðingarnar at gera, 
og Terji Sigurðsson sigur, at 
teir seinni í vikuni taka støðu 
til, hvussu víðari verður farið 
fram í málinum. Men hann vil 
einki siga um, hvørji útlitini 
fyri eini semju eru.

– Enn er alt ov tíðliga hjá 
mær at gera nakra meting um, 
hvussu útlitini eru fyri sem­
ing, og eg fái heldur ikki sagt 
stórvegis um, hvørji krøv skilja 
partarnar. Men spurningur 
um løn og eftirløn eins og 
onnur sáttmálaviðurskifti 
eru tó partur av hesum, sigur 
Terji Sigurðsson.

Hann sigur víðari, at 
enn er eingin arbeiðssteðg­
ur fráboðaður, so tað er ikki 
neyðugt hjá semingsstovni­
num at brúka nakra freist um 
útseting enn.

Krevja meira í løn
Fólkaflokkurin í Klaksvíkar 
býráð – tey eru øll tey fimm, 
sum eru í andstøðuni – hava 
sent býráðsmeirilutanum bræv. 
Meirilutin er Tjóðveldi, Javnað­
arflokkurin og Sjálvstýrisflokk­
urin. Í brævinum heita tey á 
býráðsleiðsluna um at skipa 
fyri, at býráðið fær ein fund í 
lag við leiðsluna á Klaksvíkar 
Sjúkrahúsi.

– Tað tykist sum at ágangur­
in á sjúkrahúsið bara økist, og 
kunnu vit sum býráð ikki sita 
og hyggja at, ímeðan lands­
myndugleikarnir niðurlaga 
sjúkrahúsið í Klaksvík.

Men borgarstjórin skjýtur 
aftur við skørpum, og biður 
tey fimm fólkafloksfólkini í 
Klaksvík venda sær til síni egnu 
12 fólk, sum Fólkaflokkurin 
hevur á tingi og í landsstýri.

– Tað er undarligt, at Fólka­
flokkurin í Klaksvík skjýt­
ur eftir býráðsleiðsluni, tá 
ið teirra egnu fólk eru við til 
at skerja virksemið á Klaks­
víkar Sjúkrahúsi og forða fyri 
neyðugum útbyggingum, sigur 
Jógvan Skorheim, borgarstjóri.

– Fyrst og fremst vil eg 
staðfesta, at Klaksvíkar býráð 
er í støðugum samskifti við 
bæði leiðsluna á Klaksvíkar 
Sjúkrahúsi og landsstýris­
mannin í heilsumálum um 
Klaksvíkar Sjúkrahús. Vit gera 

nakað við støðuna, og vit verða 
við í komandi loysnum, sigur 
hann og leggur afturat:

– Hetta gera vit, hóast vit 
onga ábyrgd hava av rakstri, 
íløgum ella útbyggingum. Men 
vit ásanna týdningin, sum 
Klaksvíkar Sjúkrahús hevur 
fyri lokaløkið, og vit vilja 
viðvirka til, at karmarnir hjá 
lokala sjúkrahúsinum verða so 
góðir sum gjørligt.

– Hinvegin undrar tað meg 
stórliga, at Fólkaflokkurin í 
Klaksvík brúkar tíð og orku 
upp á at venda kanónunum 
ímóti býráðsleiðsluni. Fólka­
flokkurin situr sterkur í lands­
stýrissamgonguni, sum nú er 
við til at skerja virksemið á 
Klaksvíkar Sjúkrahúsi og forða 
fyri neyðugum umvælingum 
og útbyggingum.

Fólkaflokkurin hevur 9 løg­
tingfólk og 3 landsstýrisfólk, og 
tað eru hesi, sum bert vilja geva 
Klaksvíkar Sjúkrahúsi 15 mill­

iónir krónur til útbyggingar. – 
Eg haldi, at fólkafloksfólkini í 
Klaksvík heldur áttu at arbeitt 
og ávirka síni egnu fólk, sum 
veruliga hava ábyrgd á økinum, 
heldur enn at skjóta eftir bý­
ráðsleiðsluni í Klaksvík. 

Sambært borgarstjóranum, 
so er hevur hetta landsstýri – 
eins og so mong onnur lands­
stýri – ilt við at játta pengar til 
útbyggingar í Klaskvík og vísir 
á, at í Havn skal ein hálv milliard 
brúkast til Landssjúkrahúsið 
og ein onnur hálv milliard til 
skúladepil.

– Eg vil við hesum heita á 
Fólkaflokkin um at venda kan­
ónunum ímóti sínum egnu, 
sum sita við ábyrgd og ávirkan 
í Havn, og eg kann samstundis 
vissa øll um, at Klaksvíkar 
Býráð vil aktivt og áhaldandi 
viðvirka til, at umstøðurnar hjá 
Klaksvíkar Sjúkrahúsi verða 
betraðar, sigur Jógvan Skor­
heim, borgarstjóri.

Hvør er Svartiper í Klaksvík?

Spurningurin er, um 
løgtingið vil fjala útreiðslur...


